
“Soha lingvistikasi: tilshunoslik va tibbiyot integratsiyasining muammolari, 
yechimlari hamda istiqbollari” mavzusidagi xalqaro ilmiy-amaliy konferensiya 
materiallari.–Buxoro: Tadqiqot.uz,  2021. 
 

Buxoro davlat universiteti O`zbekiston Respublikasi oliy va o`rta maxsus 
ta’lim vazirligi, O`zbekiston Respublikasi innovatsion rivojlanish vazirligi, 
O`zbekiston Respublikasi sog`liqni saqlash vazirligi, O`zbekiston Respublikasi 
tadqiqot.uz. markazi, Buxoro davlat universitetining Pedagogika instituti bilan 
hamkorlikda “Soha lingvistikasi: tilshunoslik va tibbiyot integratsiyasining 
muammolari, yechimlari hamda istiqbollari” mavzusida xalqaro ilmiy-amaliy 
konferensiya o‘tkazdi. 

O‘zbek, rus, ingliz tillaridagi mazkur konferensiya materiallarida 
tilshunoslikda til, shaxs, jamiyat munosabatlari tadqiqi muammolari va innovatsion 
g`oyalar tizimini shakllantirish istiqbollari; o‘zbek tili tibbiyot leksikografiyasi va 
terminologiyasini rivojlantirish ijtimoiy zaruriyat; tibbiyot ta’limida 
lingvokulturologiya va psixolingvistikaning ahamiyati hamda dolzarbligi; tibbiy 
birliklarning lingvopoetik tadqiqi; amaliy filologiyani rivojlantirish kabi mavzular 
doirasida mulohaza yuritilgan. 
 

 Mas’ul muharrir                   filologiya fanlari doktori, 
                                                  professor Abuzalova M.Q. 
 
 Taqrizchilar                             filologiya fanlari nomzodi, 
                                                   dotsent Nazarova S.A. 
    
                                                   filologiya fanlari nomzodi, 
                                                   dotsent G‘aybullayeva N.I. 
 
                                                    tibbiyt fanlari doktori (PhD), 
                                                    dotsent Ixtiyarova G.A. 
 
To‘plovchi va nashrga            
tayyorlovchi                            pedagogika fanlari nomzodi, 
                                                   professor Yuldasheva D.N. 
 

 

Mazkur to`plamga kiritilgan maqolalar va tezislarning mazmuni, statistik 
ma’lumotlar hamda bildirilgan fikr hamda  mulohazalarga mualliflarning o`zlari 

mas’uldirlar. 
 

                         © Buxoro, Tadqiqot.uz, 2021 

YALPI YIG`ILISH  MATERIALLARI 

Тилшунослик самара берсин 
 

Менглиев Бахтиёр Ражабович* 
10.5281/zenodo.5684856 

             Аннотация. Мақолада мамлакатимизда шиддат билан 
ривожланаётган тилшуносликнинг мақсадли йўналишлари, истеъмолчи 
талаби асосида бажариладиган иқтисодий ва ижтимоий самарадор соҳалари 
ривожланиши учун айрим учраётган муаммолар ҳамда соҳа ривожи учун 
бажарилиши лозим бўлган ечимлар ҳақида фикр юритилади.  
         Калит сўзлар:  соҳа тилшунослиги, лингвистик, сунъий чеклов, табиий 
тил, социолингвистика, лингвокультурология 

Ўзбек тилшунослиги бўйича ҳозирги тадқиқотларда кўп ҳолларда 
амалий аҳамиятсиз, ижтимоий-иқтисодий, маънавий-маърифий самарадан 
холи, фақат “тил ўзида”, “тилшунослик илмий даражалар учун” тамойиллари 
асосида иш кўрилади. Бу аксарият тадқиқотларнинг аллақачонлар эскириб 
кетган андоза ва ўтмишда қолган талаблар асосида амалга 
оширилаётганлигидан ҳам маълум.  

Муаммо аломатлари қуйидагиларда кўзга ташланади:  
– тилшунослик доирасидаги давлат илмий тадқиқот грантларига 

даъвогар ҳар қандай анъанавий мавзудаги лойиҳани долзарблигидан қатъи 
назар, ўзаро шахсий ёки бошқа муносабатлар асосида тўла маъқуллаш ёки 
осонгина рад этиш мумкин;  

– аниқ, табиий, иқтисодий фанлар бўйича янги талаблар асосида 
диссертация ҳимояларига кенг йўл бўлгани ҳолда, тилшунослик соҳасида 
кўплаб сунъий чеклов ва уларни “айланиб ўтиш” имконияти мавжудлиги; 

– лингвистик йўналишда тайёрланган ва ҳимояга қўйилган ҳар қандай 
диссертацияни субъектив асосда, сифати ва аҳамиятидан қатъи назар, 
истаганча юқори баҳолаш ёки хоҳлаганча чиппакка чиқариш мумкин. 

Бу – аччиқ ҳақиқат.    
Муаммо сабаби шундаки, собиқ тузум даврида тилшунослик бўйича илмий 
ишлар давлат буюртмаси асосида эмас, балки фақат тадқиқотчилар 
ташаббуси билан, асосан, илмий даража олиш мақсадида олиб борилар, фан 
харажатлари ҳам аслида аниқ ва табиий фанларга ажратилган маблағлар 
ҳисобидан қопланганлиги сир эмас. 

 Бугунги кунда мақсадли талаб ва таклиф муносабатига эътибор 
қаратмайдиган социалистик тилшунослик фани тўла-тўкис инқирозга юз 
тутди дейиш мумкин. Аниқроғи, алмисоқдан қолган мақсад ва фойдасиз 
вазифалар асосида иш кўраётган, натижаларини истеъмолчилар сўрамаётган 
“жонсиз” ва амалий татбиқсиз мазмундаги тилшунослик фани тўлиқ 
боқиманда соҳага айланиб қолган десак, муболаға бўлмайди. Шунинг учун 

 
* Алишер Навоий номидаги Тошкент давлат ўзбек тили ва адабиёти университети профессори, 
филология фанлари доктори 

ҳам ҳимояга қўйилган диссертацияларга ОАК томонидан билдирилаётган 
асосий ва ҳақли эътироз – улар натижаларининг, юмшоқроқ айтганда, 
амалиётга татбиқ этилмаганлиги (аслида татбиқ этиб бўлмаслиги) дир. Ҳатто 
янги йўналишлар сифатида қаралувчи, аслида Ғарбга тақлид руҳидаги 
социолингвистика, “гуркираб ривожланаётган” когнитив тилшунослик, 
лингвокультурология соҳалари ҳам ижтимоий тараққиёт учун қай даражада 
аҳамиятли эканлигини, тилни ёки ундан фойдаланишни қанчалик 
такомиллаштириши ҳақида озгина ўйлаб кўриш уларнинг моҳиятини 
англашга етарли.  

Ҳар қандай тадқиқот бевосита ёки билвосита ё ўрганиш объектини, ёки 
ундан фойдаланишни такомиллаштириш билан шуғулланади. Шу маънода 
тилшуносликдаги анъанавий луғатшунослик соҳаси билан боғлиқ ишлар, 
гарчи саноқли бўлса-да, таҳсинга лойиқ, албатта.  

Тилшунослик ўтган асрда шахс саводхонлиги учун лингвистик база 
тайёрлаш мақсадида таълимий йўналишда ривожланган бўлса, ХХI асрда 
унинг компьютер “саводхонлиги”, яъни компьютернинг табиий тилни 
“эгаллаши” учун математик моделлаштиришга, шахс маънавияти ва 
маданиятини юксалтиришга хизмат қиладиган замин ҳозирлаши жуда зарур. 
Шу маънода ўзбек тилшунослиги (математик) моделлаштирувчилар, 
гиперлексикография мутахассислари, маънавий-маърифий тузилмалар 
томонидан бериладиган тизимли буюртмаларни кутиб қолмоқда.      

Мамлакатимизда шиддат билан ривожланаётган бозор муносабатлари 
тилшуносликнинг мақсадли йўналтирилган, истеъмолчи талаби асосида 
бажариладиган иқтисодий ва ижтимоий самарадор соҳалари ривожланишини 
кучли тақозо қилаётир.  

Муаммо ечими қуйидагиларда намоён бўлади: 
биринчидан, тегишли соҳа вазирлик ва қўмиталари, корхона ва 

ташкилотлари лингвистик тадқиқот йўли билан ҳал қилинадиган 
масалаларни аниқлаб, муаммолар банкини яратиш, уларни фан йўналишлари 
бўйича таснифлаш, илмий иш бажарувчи ташкилот ва корхоналарга 
юбориши лозим; 

иккинчидан, тилшунослик бўйича фаолият юритадиган илмий ва ўқув-
илмий муассасалар тегишли соҳалардаги тадқиқот йўли билан ҳал 
қилинадиган масалаларни аниқлаш, муаммолар банкини яратиш ва 
таснифлашда уларга кўмаклашиши зарур; 

учинчидан, тил муаммолари бўйича фаолият юритадиган илмий ва ўқув-
илмий муассасалар ички имкониятидан келиб чиқиб, ишлаб чиқариш 
соҳалари бўйича фундаментал, инновацион ва амалий тадқиқотларни ичига 
оладиган хизмат тизими ва структурасини ишлаб чиқиши керак; 

тўртинчидан, тегишли фан йўналишлари бўйича фаолият юритадиган 
илмий ва ўқув-илмий муассасалар ишлаб чиқариш соҳалари бўйича 
фундаментал, инновацион ва амалий тадқиқотларни ичига оладиган 
хизматларини таклиф этиш лозим; 

бешинчидан, юридик шахсларнинг ушбу фан йўналишларига ҳомийлик 
хизматини жорий қилиш ва бунинг учун уларга имтиёз ва қулайликлар 
яратилиши керак. 

Тилшунослик фан ва ишлаб чиқариш узвийлиги тизимида бундай 
йўсинда иш юритишга ҳали ўтгани йўқ. Масалан, информацион 
технологиялар учун ўзбек тилининг лингвистик базасини яратиш ёки тил ва 
маънавият яхлитлиги ҳақида гап кетар экан, маънавий-маърифий фаолият 
самарадорлиги учун зарур тилшунослик тадқиқотларига тегишли 
муассасалардан ҳануз бирорта ҳам буюртма берилгани йўқ десак, хато 
бўлмайди. Ҳолбуки, янги асрда фақат амалий татбиққа эга, натижаларини 
истеъмолчилар сўрайдиган ва уларга ижтимоий-иқтисодий самара таклиф 
этадиган тилшунослик ўз кучи билан яшашга ҳақли.  

 
Лингвистика ва тиббиёт ҳамкорлиги ижтимоий зарурат 

сифатида 
Абузалова Меҳринисо Кадировна* 

10.5281/zenodo.5684868 
      Аннотация. Мақолада тилшуносликнинг тиббиёт  билан фаол 
интеграциялашувини таъминлаш, айрим тиббий терминларнинг атамалар 
орқали ёритилиши, аниқ ва ихчам терминлар билан бир қаторда уларнинг  
сермазмун изоҳларининг берилиши хусусида сўз боради. 
     Калит сўзлар: тиббиёт, интеграция, тиббий терминлар, атамалар, 
метафора, эвфемизм, перифраза 
        “Ўзбекистон Республикасининг Давлат тили тўғрисида”ги Қонуни қабул 
қилинганига ўттиз икки йил тўлди. Ўзбек тилининг халқимиз ижтимоий 
ҳаётида ва халқаро миқёсдаги обрў-эътиборини тубдан ошириш мақсадида 
миллатимиз тилига кейинги йилларда жиддий эътибор қаратилмоқда. 
Ўзбекистон Республикаси Президентининг 2019 йил 21 октябрдаги «Ўзбек 
тилининг давлат тили сифатидаги нуфузи ва мавқеини тубдан ошириш чора-
тадбирлари тўғрисида»ги  ПФ-5850-сон Фармонига кўра  давлат тилининг 
софлигини сақлаш,  уни бойитиб бориш ва аҳолининг нутқ маданиятини 
ошириш соҳасида 2020 йилда ўзбек тилининг луғат бойлигини оширувчи 
лингвистик, соҳавий-терминологик, изоҳли луғатлар яратиш вазифаси 
белгиланди. 
       Ўзбекистон Республикаси Президентининг 2020 йил 20 октябрдаги ПФ-
6084-сон Фармонига кўра эса 2020-2030 йилларда ўзбек тилини 
ривожлантириш ва тил сиёсатини такомиллаштириш концепцияси ҳам 
қабул қилинди ва унда тил такомилига хизмат қилувчи қатор вазифалар 
белгиланди. Яъни, замонавий, янги авлод ўқув луғатларини тузиш ҳамда 
уларнинг электрон шаклларини ва соҳалар бўйича атамалар луғатини 
яратиш; барча олий таълим муассасаларининг бакалавриат босқичида 
«Касбий нутқ маданияти» фанини жорий қилиш; мамлакат ҳаётининг 
барча соҳаларида, жумладан, давлат бошқаруви, замонавий ва инновацион 
технологиялар, саноат, банк-молия тизими, ҳуқуқшунослик, дипломатия, 
ҳарбий иш, тиббиёт ва бошқа соҳаларда давлат тилининг имкониятларидан 
тўлиқ ва тўғри фойдаланишга эришиш; илмий асосланган янги сўз ва 
атамаларни мунтазам равишда расмий муомалага киритиб бориш каби 

 
* Бухоро давлат университети профессори, филология фанлари доктори 

